
 

Allahova blizina, najbolja opskrba vjernicima (Meka) 

Hatib: dr. Usama ibn Abdullah Hajjat 

25. muharrem 1448. po Hidžri / 10. juli 2026. 

 

Hvala Allahu, Koji je Svojom posebnom blizinom obuhvatio Svoje robove. Njemu 

zahvaljujem, a Njegove blagodati niko ne može pobrojati niti obuhvatiti. Svjedočim 

da nema boga osim Allaha, Jedinog, Koji nema sudruga, Čije se blagodati i 

dobročinstva ne mogu ničim uzvratiti, i svjedočim da je naš prvak i vjerovjesnik 

Muhammed, sallallahu alejhi ve sellem, Allahov rob i poslanik, koji je dostavio 

Objavu, ispunio povjerenu misiju i na Allahovom putu podnio najveće napore. 

Allahu, smiluj se, blagoslovi i  spasi Svoga roba i poslanika Muhammeda, sallallahu 

alejhi ve sellem, njegovu porodicu i njegove ashabe, koji su visoko uzdigli bajrak ove 

vjere, kao i na sve one koji ih slijede u dobročinstvu sve dok Istina obasjava svojim 

svjetlom i razgoni tamu zablude.  

O vjernici, bojte se Allaha i slijedite put svakog bogobojaznog čovjeka koji se iskreno 

kaje, koji od prolaznog dunjaluka uzima ono što će mu koristiti na ahiretu i koji teži 

zadovoljstvu svoga Gospodara, dajući prednost Njegovoj volji nad prohtjevima svoje 

duše.  

O muslimani, na životnim putevima, usred njegove buke, zabava i beskorisnih 

razgovora, pred iskušenjima, nevoljama i teškoćama, čovjek osjeća da mu je potreban 

neko ko će ga poduprijeti, učvrstiti, ojačati njegovu odlučnost, pomoći mu i pružiti 

sigurnost.  

Što je onaj na koga se čovjek oslanja i od koga očekuje pomoć uzvišeniji, moćniji, 

pouzdaniji i dostojniji povjerenja, to je veća smirenost koju osjeća njegovo srce i 

sigurnost koja ispunjava njegovu dušu. Zato je Allahova posebna blizina, meijjet, 

vjernicima najveća pomoć, najbolji oslonac i najdragocjenija opskrba na njihovom 

životnom putu prema Allahu i budućem svijetu.  



 

Uzvišeni Allah ukazao je na ovu posebnu blizinu riječima: “Ako ste se molili da 

pobijedite – pa, došla vam je, eto, “pobjeda”! A da se okanite, bolje bi vam bilo! I 

ako se ponovo vratite, Mi ćemo se ponovo vratiti, i nimalo vam neće koristiti tabor 

vaš, ma koliko brojan bio, jer je Allah na strani vjernika.” (El-Enfal, 19) 

Mudri Kur’an također govori o ovom značenju kroz čuveni događaj iz Hidžre 

Allahovog Poslanika, sallallahu alejhi ve sellem. U njemu se nalaze nebrojene pouke 

o plodovima Allahove posebne pomoći i zaštite Njegovih odanih robova. 

Najbolje stvorenje, Muhammed, sallallahu alejhi ve sellem, učinio je hidžru svome 

Gospodaru zajedno sa svojim vjernim prijateljem Es-Siddikom (Ebu Bekrom), 

radijallahu anhu. Mušrici su ih neumorno slijedili sve dok se nisu sklonili u pećinu 

Sevr. Tada je Es-Siddik, radijallahu anhu, iz brige za islam i straha da se svjetlo Objave 

ne ugasi, rekao: 

“Kad bi neko od njih pogledao pod svoja stopala, sigurno bi nas ugledao.” 

U tom trenutku Allahov Poslanik, sallallahu alejhi ve sellem, izgovorio je riječi koje 

su odjeknule kroz historiju i zauvijek ostale simbol potpune vjere i pouzdanja u 

Allaha: “Ebu Bekre, šta misliš o dvojici s kojima je Allah treći?” (Buhari i Muslim) 

Ove Poslanikove, sallallahu alejhi ve sellem, riječi predstavljaju jasan dokaz njegove 

potpune smirenosti, savršenog oslanjanja na Allaha i čvrstog uvjerenja da Allahova 

pomoć nikada neće izostati. 

Uzvišeni Allah ovjekovječio je taj događaj u Kur’anu kako bi ostao trajna pouka svim 

generacijama, ističući to kao jednu od blagodati prema ummetu: “Ako ga vi ne 

pomognete – pa pomogao ga je Allah onda kad su ga oni koji ne vjeruju prisilili da 

ode, kad je s njim bio samo drug njegov, kada su njih dvojica bila u pećini i kada je 

on rekao drugu svome: “Ne brini se, Allah je s nama!” (Et-Tevba, 40) 

Posljedice te Allahove blizine odmah su se pokazale: “pa je Allah spustio smirenost 

na druga njegova, a njega pomogao vojskom koju vi niste vidjeli i učinio da riječ 

nevjernika bude donja, a Allahova riječ, ona je – gornja. Allah je silan i mudar” (Et-

Tevba, 40). 



 

O vjernici, ovo je velika pouka za razumom obdarene ljude, koji iz nje crpe primjer, 

slijede Poslanikov put i ustrajavaju u njegovom sunnetu. Oni su duboko uvjereni da 

Allah nikada ne ostavlja iskrene i predane vjernike na cjedilu, ne uskraćuje im Svoju 

pomoć niti ih lišava Svoje dobrote, ma koliko se iskušenja nizala, teškoće gomilale, a 

nevolje povećavale. 

Allahova posebna blizina/pomoć vjernicima traje u svakom vremenu i na svakom 

mjestu. Koliko je jako čovjekovo vjerovanju, toliku mu pomoć i zaštita pruža Allah. 

Što je iman snažniji, to je Allahova pomoć bliža. 

Govoreći o riječima Uzvišenog: “Ne brini se, Allah je s nama”, Ibn Kajjim, Allah mu 

se smilovao, kaže: “U ovome se nalazi jedna od najljepših poruka: svako ko istinski 

slijedi Allahovog Poslanika, sallallahu alejhi ve sellem, svojim srcem i djelima, makar 

ga nije mogao pratiti svojim tijelom, uživa Allahovu posebnu blizinu.” 

Kada je Allah uz Svoga roba, svaka teškoća postaje lahka, svaki strah pretvara se u 

sigurnost, svaka prepreka postaje savladiva, sve što je teško postaje lahko, a što je 

daleko postaje blizu. Uz Allahovu pomoć nestaju brige, tuge i potištenost. Onaj ko 

je s Allahom ne ostaje sam. 

Zato, vjernici, budite uvjereni u Allahovu posebnu blizinu koju je On obećao onima 

koji Ga se boje, slijede Njegov put, traže Njegovo zadovoljstvo, iskreno Mu robuju 

i čine dobro. 

Istinu je rekao Uzvišeni, kada je objavio: “Allah je zaista na strani onih koji se Njega 

boje i grijeha klone i koji dobra djela čine.” (En-Nahl, 128) 

O vjernici, u komentaru riječi Uzvišenog: “Allah je uz vjernike” (El-Enfal, 19), jedan 

od islamskih učenjaka rekao je: “Allahova blizina Njegovim robovima nije samo 

Njegovo znanje o njihovim djelima i namjerama. Ona podrazumijeva i Njegovu 

pomoć, zaštitu i podršku. Kada vjernik osjeti da je Allah uz njega, tada zna da je 

povezan sa snagom koja se nikada ne može pobijediti i da mu dolazi pomoć koja 

nikada ne presušuje. Zato postaje snažan u borbi protiv svoje duše, izdržljiv pred 

životnim teškoćama, sposoban da savlada svoje strasti i pobijedi svoje neprijatelje.” 



 

Zato se bojte Allaha, o vjernici, i nastojte uvijek imati na umu ovu veličanstvenu 

Allahovu blizinu, bez koje nema vašeg uspjeha niti postojanja. Radite ono što će vas 

dovesti do nje, držite se uzroka kojima se ona stječe, pa će Allah popraviti vaše stanje, 

uljepšati vaš život i učiniti vas uspješnim i spašenim. 

Donosite salavat i selam na Allahovog Poslanika, jer vam je to naredio Uzvišeni Allah 

riječima: “Allah i meleki Njegovi blagosilju Vjerovjesnika. O vjernici, blagosiljajte ga 

i vi i šaljite mu pozdrav!” (El-Ahzab, 56). 


